
k’optik, chajpanbil yu’un ya amuk’ubtes sok 
ya awa’bey sbujts’ te k’op a’ayej ya awa’ay 

jun ta stojol niwak’ nop junetik.

Yak’el ta na’el stojol

Te sjunil yu’un ya ak’oponlay ja’ xan me ten 
jun te yich’o ta spajkal te jun yu’un te sbiil 
ya jk’opon sok ya jts’ibay te jun. Ja’ li’ito ya 
ataj bayel ta chajp t’ujbil k’op ts’ibabilik te 
pastilabilik ta k’ejatik lum te ya xtuun awu’un 
ta snopel sk’oponel ta tulan te june, te yak 
achol anop yilel te jbats’il jk’optike, sok yu’un 
ya atuuntes ta snopel spasel te bintik ya 
yalbetel ta banti sbiiline jun yu’un muk’ul nop 
junetik; sok yu’un yakuk amulan sk’oponlayel 
te ajune.

Ja’ jich ko’tantik te bayeluk ya xtuun te 
sjunil yu’un sk’oponlayel jun sok yu’un yakuk 
awa’beybel awo’tanxan ta snopel te june.

¡Ya jka’beytikat ta atojol yipal awo’tan!

Yak’el ta na’el stojol

5

Sk’op ya’ayejik man sts’amte’al najetik

–Bin awilel, mamal. ¡t’ujbil te k’ayojile!

–Jich, t’ujbil _xi ta sutel te Mister hall.

–¡t’ujbil! -Xi ta sk’ainel yalel te yane–. ¡bayel bintik sch’inet
ya ka’ay!

–Jich, bayel bin sch’inetik _ xi ta yalel te mister Hall, ma’ yuk  bin 
ya ya’an yo’tan sok a te bin yakal yilbel te yulae.

Te Candiyue baemnax yo’tan ta yilel te yach’il liscoe:

–¿Bayel bal atoj, mamal?

–Bayel jtojol... ¿bin jechuk?

–Ja’ ts’in chul ti’ ine... te ajoy ta a’tel yakal ta k’ayoji.

Te sit yelawe manax na’ba, te sit yelaw ma’bin ya yal yilel 
te mister Hall schol ta alel. Te k’ayo winik chonbajele li’nanix 
ay a.

–¡Jich, bayel stojol!... ¿Yu’un bal ya ak’an aman?

–Te me yu’un ya ak’an achonbone... –Jich la sut xkaltik te 
candiyu sbiile, sna’o stojol te bit’il manix yu’unuk ya xju’ te 
ya smane. Yan ts’in te mister Hall yakal skeal sit laj bel ta yilel 
k’inal, te smajkil yu’un te sone la sch’oj koel ta tulan te stak’inal 
makalae.

–Ts’ujem ya jchonbet ta atojol... ¡Lajuneb yoxwinik ta pexu!

Te Candiyúe laj sjimulay sjol sok, laj stse’lay ta stojol te sone sok 
te mach’a ya stije, ja’ jich beel.

–¡Bayel stak’inul! Ma’ yuk ku’un.

–¿Bin ay awu’un, jiche?

–Te winike tse’e xan, ma laj sjak’ix a.

–¿Banti ay alumal? Ja’ jich laj yal te mister Maye, yu’unanix 
yak’obey yo’tan yak’el beel a te sone.

–Ta puerto.

–¡Ah! Ya jna’bet abaj... ¿Te ja’ate ja’ abiil Candiyú?

–Jich ya yalbonik...

–¿Te ja’ate ja’ ya atsaktilay te ts’amt’eal nae?

–Yanix a, ay cha’ ox ch’ix alal ts’amte’etik te ma’ yuk 
yajwale...

–¡Ya jchon juju ch’ix ts’amtee!... Ox ch’ix ts’amte’ meltsanbilik.
Ya kak’beel ta kuchel ta kawu.

¿Yabal xlok’ stojol k’a’al awu’un a?

Te Candiyú ts’ine laj stse’lay.

–Ma’ yuk ku’un yo’tik. Ja’ ts’iin ine... Pas kukub tak’inetikito, 
¿Bayel teb stajel, ma tulanikuk?

Horacio Quiroga. “Diálogo los pescadores 

de viga” en: Cuentos de amor, de locura 
y de muerte. Editores Mexicanos Unidos. 

México, 1992, pp. 105-111.

K’alal achiknajtel balumilal k’inal

Ta sjachibaltel kuxinele ay laj mach’a ay yu’elik, ja’ jich ta alel 
te bit’il kanan balumilaletike, ma me ayukik laj xik’ik, ma’ yuk 
snaik banti ya xkuxinik, ja’ skaj te bit’il ma to ayuk te ch’ulchane. 
Ja’nix jich ma’ yuk te te’etikile, te chambalametike sok te 
kersanuetike, ja’ yu’un te bit’il ma’ yuk te lume banti ya stak’ 
x-ainik.

Te namey k’inale spisil ma’ yuk bin ay sok jochol jamal k’inal. 
Jich nix laj, lom alan to ay laj te ja’e ma’ mach’a sjoline te banti 
alok’ tel te ja’e.

Jich yu’un cha’ chajpik, muk’ik te ayik yu’elike, laj stsakik te 
sbabial winike, laj sjokinik ta beel, jich yu’un laj yik’ik beel k’alal 
ta yalanil lum yu’un ya yak’ik benuk ta sbaj ja’.

Ja’ikito te cha’ tul te ayik yu’elike, k’alal laj yilik te bit’il 
te sbabial tul winik yakal ta beel ta sbaj te mak’ul pamal 
ja’e, laj yich’ stulanil yo’tanik yu’un ya sch’ijtesik spisil te 
bintik biluketik ya sk’an pasele, jich laj yalbey sbaik ta 
jujun jtul: “ya sk’an yich’ chiknajtesel te lum balumilale” 
yu’un, ja’ikito te p’ijil u’eletike, ja’ laj ya smulanik ta bayel 
te chambalame, ja’ikito te cha’ jtulike laj sk’atbun sbaik 
ta juju kojt ta chanil, muk’ laj yak’ sbaik, ja’ jich akojik 
beel sok te baay sbabial winik chiknajeme, ma’ ba’ay 
sjolinejik laj ta lek, ay laj ya yalik te winik laje, ay laj ya 
yalik te ants laje.

Tey laj sbech’ sbaik ta schujkul ch’ujt te winike, sok jichnix laj 
stsakbeyik te yok sk’abe. Tey abi laj smich’ik ta olilal, jelaw niwan 
yu’unik ta smich’el te swinkilel ta xojt’ yu’unik ta olil.

Ja’ jich te sxojt’emalile, te cha’ jtul te ayik yu’ele ja’ tey laj spasik 
te lum k’inale, ta yan xojt’e laj spasik te ch’ulchane.

Jich te ch’ulchan ts’ine laj ta x-ek’etik, ja’ tey abajtik ta 
kuxinel te ayik syu’uele. Te lum k’inal ts’ine, noj laj ta te’ak’etik, 
chambalametik soknix te kersanuetike, ja’ yu’un te ya stak’ix 
banti ya x-ainike.

Te kersuanoetike laj yich’ik ta muk’ sok laj skanantayik te 
te’ak’etike sok te chambalametik ja’ yu’un sna’ojik stojol spisil 
te banti aye, chajpanbiltel ta swinkilel te sbabial kersanue 
chiknaje jich yu’un spisil te bintik aye talemik ta junax ch’ulelalil 
sok ta bak’et.

Ja’ ito te namey k’op a’ayej ini ja’ jich ya schol ka’aytik ta jtojoltik 
bit’il kerem, ach’ix te jkuj mamtike, yu’un jich, ya jolintik te bin ut’il 
apastaj tel te bit’il achik naj skuxinel te sbabial kersanue, yu’un 
jich yakuk na’tik sk’uxultayel sok skanantayel te te’ak’etike, te 
chambalametike sok spisil te bintik ay ta jpat xujktike.

Jich te ja’ate ya sk’ane te yakuk ana’ stojol spasel sokuk lekil 
kersanuil xawak’ abaj yu’un ta stojol te te’ak’etike sok te 
chambalametike.

Ich’a ta muk’, k’uxultaya, kanantaya sok ja’nix jich kanantaya 
aba ta lek.

Rubén Bonifaz Niño. “Creación del 

mundo”, en Cuentos de los abuelos. 
Editorial SEP. Conaculta Conaliteg.

México, 1999, pp. 10-12. 

Te k’anal chay

Te namey k’inal tele ay laj jtul winik luk chay te ay sna ta sti’il 
muk’ul ja’. Te skuxinel ta balumilale ja’nax stukel ay. Jich te bit’il 
yorail ja’ale sok ta yorail sike, sok slekil sok schopolil te k’inale, 
joyob nakal sch’ixil ch’ixil k’a’al ta yalal tut yawil schaye. Te sjoy 
ta kuxinele ja’nanix te ulichetike. Ta joinel ta kuxinele ma ja’uk 
muk’ sk’oplal ya ya’ay ta stojol te jtul winik luk chaye, ma jichuk 

ja’nix lek ta kuxinel sok te yiname, te ya 
xmaliyot yu’un ta stut sak saktik wakax 

naje k’alal ya xk’ot ta snae.

Biluk a te schaye, joyob ya sle 
bin ut’il ya xtajbot smul yu’un 
te yiname. Manchuk ta nojel 
schay ya xk’ot sok te smoche, 
te antse joyob lijkem sjol ta 
kuxinel.

–¿Binti jechuk ak’atp’unejix 
abaj?– xi ta sch’itetel ta 
stojol. Nujp’onon sok tul 

winik te jich ya yalik, te ora 
nax bayel ya staj chayetike. 
X-awil ts’iin: ¡Te ja’ate, ja’nax 
te yawil awu’unito! ¡ja! Ja’ 
jich jujun k’a’al ya xk’ax beel 
te skuxinele.

Jun k’a’al, jantonax yakal ta 
k’oel a te luk chay winik ta muk’ul 

ja’e, ay laj binti tulan anito laj ya’ay te slukubil schaye. Kojt chay 
laj, kojt ben muk’. Te smel o’tan laje ja’ laj te me ay atuch’ ta 
ora nax te sch’ajanul te slukubil chaye k’alal ma to ayuk ta 
sk’ab te ch’ul chaye, xi yu’un. K’alal yakal ta ipbawanej soke 
laj laj stajk’uy k’axel yakan, ch’ix laj te smaxujibal ja’e ch’ay laj 
koel ta muk’ul ja’. Ma’ jichuk ts’iin, ta slajibal xaale ben nuxel laj 
ya’ay, te chay laj ts’ine banal k’oel ta yut’il te nuxujom te’e.

Te luk chay winike bajt nax laj sch’ulel te bit’il k’alal ajach ta k’op 
te chaye, malanix anik yo’tan sok a. Jich ts’in a ja’ niwan bayel 
ak’opoj yo’tan te chay jichuke manchuk ayuk bin laj yale.

–X–ana’ lek luk chay –xi te chaye–, wokoluk ta atojol ak’aon 
xan ochel ta ja’. Jich te ja’ate sok te awiname ma ja’uk nax 
tik’ex te kojt k’anal achaye, ay xan bin bayel ya ak’anik a. Te 
jo’one ya xju’ ku’un k’abelat spisil te bin ya ak’ane.

Te luk chay winike, laj snop ajk’uk ya’ay. ¿Ja’ nibal lek ya xlok’ 
ta stojol a sok te yiname lek nibal xlok’ sok a te bit’il laj staj ito 
te muk’ul k’anal chaye? ¿Bintinix xkal te ya stak’ smajtanine? 
¿Yanibal xju’ yu’un sk’oesel xkal te sk’op laj yal te chayito te bin 
ya sk’an bey ta stojole? Lek ay, ay chajpnax te bin ut’il ya stak’ 
ta na’el stojole.

–Te bin ben ya jk’an ta ora ini –xi te luk chay winike –ja’ te ch’ix 
yach’il te’ yu’un ya xtuun ku’un xmaxel ta nuxujome.

Yu’un sujtib te sk’ope ay binti sch’inet k’oel. Ch’ix yach’il 
xmaxojibal ja’ te’ p’ekel k’oel ta sjol yakan te luk chay winike. 
T’abelnax laj spas te lekil winike laj sujtes beel ta ja’ te k’anal 
chaye.

Te luk chay winike, sujtel beel sok te snuxujob te’e toj beel ta 
sna yu’un sp’alanbeyel ya’ay stojol te yiname te bit’il ay bin 
laj staj ta stojole. K’ot staj te yiname yakal schajpambel te sikil 
chay yu’un ya stuunik. Te ayix tel ja’wil yu’un te labal ilinbaje 
chikanix ta sit yelaw sok te chujkul kuxinel tel yu’une, pajal sok 
yilel te wol siruelae te bit’il k’alal ya xjach ta takejele.

–¡Bol! –xi ta ch’itetel te k’alal alaj yo’tan ta scholel te bin laj spas 
te winike –¡ya niwan taj k’ulejaltik sok jichuke! ¡Ma’ jichuk, laj 
asujtes beel te k’anal chaye!

Te luk chay winike k’alal laj staj ta nopele ja’ jich laj ya’ay 
sbaj te bit’il laj yich’ albeyel te bole. Te k’anal chaye ja’ jich 
ajilix ya’el te bit’il wayichejelnaxe ma’ba ayix ta o’tanil jilel. 
Yu’uniwanix ma’ ilbiluk ta jamalal k’inal te chaye te bit’il ay ta 
alele; te sk’uxul k’a’ale ja’niwan yakal yak’bel bolil yu’un bintik 
snopilayel ta sjol te kersanuetike. Yu’unix ay ta k’anel junuk te 
bin ya sk’an ko’tantik te ya yich’ ak’el ya’el yu’un te k’anal 
chaye. Laj sjojk’obey te yiname te bin jejchuk te bayel sk’oplal 
yu’un te bin ya sk’an ta stojole. Te ants ts’ine ma’ lijkeluk ay 
ya’ayej stojol t’ujbil k’op ito.

¡Ya stak’ xbajt awalbey te mamal chay awu’une. –Awun sok- 
te bit’il k’obajemix ya ya’ay swe’eluyel te chaye! Ya stak’ biluk 
k’opil x-awalbey. Albeya te bit’il ya jk’an jtuun lekil welel josbil 
ti’bal.

Te luk chay winike, sujt beel ta yakan k’alal to ta sti’il muk’ul 
ja’e. Laj stejk’an sbaj ta banti sti’il muk’ul ja’e, laj yawtay tel 
lek’el te chaye, yakal sjojk’obel sbaj ta stojol te me bats’il nix 
lek ta stojol te ya yich’ a’beyel swe’elin lekil welel josbil ti’bal te 
yinam te winike.

Ya’el to nax a, jelel tel lok’el te k’anal muk’ul jolil ta ja’e. Te luk 
chay winike, ma’ alok’ix tel sk’op yu’un a te ay bin yakal yilbele, 
jich te winike, laj sk’aesbey k’axel te bin sk’anoj te yiname. Jich 
ts’i’in te chaye laj smaj snej ta ja’, tup’beel ta ja’. Te luk chay 
winike sujt luketel ochel ta sna, jich laj ya’ay sbaj ta stojol te bit’il 
tse’not yu’un te k’anal chaye.

Jich te k’alal ak’ot ta swakax nae yakal ta maliyel sok swe’el 
mexa banti pachal sok te k’ixin lekil josbil ti’bale.

Te yiname bujts’an nax k’inal ya ya’iy yu’un te bit’il ya xbajt 
we’uke. Ja’ yu’un te ya sk’an xk’atboj ta ora nax ta muk’ul 
ants ta slum sk’inalul yu’un Rusia, sok ayuk bayel ta tul sjoy ta 
a’tel ta yutil sna sok ya sk’an xan wol muk’ul na banti bayel ta 
xajt’a xajt’ naetik yu’une. Te luk chay winike sujt beel xan ta 
muk’ul ja’, laj sk’anbey ta stojol, spisil ta wa’aye. K’alal asutp’ej 
ta snae k’ot stajix a wol muk’ul t’ujbil na, ja’ xan ben muk’ te 
bit’il ay yantik naetik ta Rusiae. Te yiname, slapojix sk’u’ jich te 
bit’il muk’ul t’ujbilajwalil antse, yakal yak’belix mantal ta stojol 
tut tsob ch’uunel a’tel ants winiketik.

–¿Bin swentail ito? –xi ta stojol te k’alal laj yil te winike–.

¡Nitaik lok’el ja’i mamal ito, ajch’al luk chay winik te ay ta jnae! 
¡Kuxinejuk tey ta banti bayel ta sejp yawil chambalametik yu’un 
kawayue! Jich laj yik’ik beel tey to a te banti tsobol kawuetik 
te luk chay winike, ma bayeluk k’a’al. Yu’un te yiname manix 
bin ora t’ujbiluk k’inal ya ya’iy ta kuxinela, manchuk te me 
jun moch nojel ta chayetik, jich ora ini ma’ na nix bin ora a, 
manchuk k’atbujemix te ben k’ule ants ta slum sk’inal Rusia. 
Ma’ to stajojuk jun ora laj stikontel ta ik’el.

–Baan albeya te achaye –laj yut –te ya jk’an ayuk ta jtojol sok kok 
jk’ab spisil te balumilale. Ya jk’an jwol ta spisil te ja’mal mutetik 
te ay ta ch’ulchane, sok te chambalametik ta lum k’inale sok 
te chayetik ayik ta muk’ul ja’e.

Te luk chay winike cha’ bajtxan beel banti ta muk’ul ja’e, laj 
yik’ tel lok’el te chaye k’alal achiknaj tel lok’el te k’anal jole, laj 
xcha’ k’aes te k’op te bin albil yu’un te yiname. Sujt lok’el ta 
yakan bajt te banti ajk’ol muk’ul ja’e, yilojix ya ya’ay te bin ya 
xk’ot staj tey ae.

Te muk’ul na tey ay ae ma’ba tey chikanix a. Ja’ tey laj yilix te 
k’a’ saksaktik wakax nae. Tul komol ants tey a, k’ux obolix sbaj 
sok sit yelaw a, tey mel o’tantikix sbaj mach’a ay ta tek’lej ta 
banti sti’ nae. –¡Te mamal t’ujbil nae tup’ix bael! –xi ta ok’el–. 
¡te chaye ma’ laj sk’oes te sk’ope!

¡Jich! Te k’anal chaye, laj spas te sk’ope. Te tul antse abot te 
bin ya sk’ane. Jich te bit’il ay mach’a ya sk’an xk’ot ta ch’ul 
tatil yose juj tep’ nax ya yich’ abeyel ta stojol.

Te luk chay winike cha’ been xan sujtel ta banti muk’ul ja’e, laj 
yik’tel lok’el xan te chaye, yanuk ito ma’ bin achiknajix tel lok’el 
te k’anal jole. Tey ajalaj ta muk’ul ajk’ smaliyel a. Ajk’ubay yu’un 
tey a, ijk’ub k’inal. Te luk chay winike jich laj ya’ay sbaj te bit’il 
bolixe k’alal tey tek’el ta smaliyel ta ajk’ubal k’inal ta muk’ul 
ja’e, awix ta stojol te k’anal chaye. Te sk’op ya’ayeje ya xtup’ 
chiknaj ta sk’op ya’ayej ta stojol te muk’ul ja’e.

Robert R. Potter “El pez de oro” en: Mitos 
y leyendas del mundo. Editorial Cultural. 

México, 1989, pp. 179-182.

Te paxal pokoke

Te kojt yaxal pokoke bujts’anax yo’tan ta k’ayo ta banti stut 
pam ja’ay, jich jun ka’alil k’ux ka’al a jumetikix k’oel wojts te’ 
tikil pech’etik, banti laj scholbey ta stojol te bit’il lon muk’ sok 
t’ujbil te balumilal k’inale.

–¡Ayuk bit’il xkile! –xi la te pokoke–. jobajemix ya ka’ay te joyob 
ayon ta yilulayel te yaxal sit ja’e, nojem ta ja’mal wamaletik sok 
xaal kuxulon sok te xenenetike, usetike ts’oetikix ta chikin li’i sok 
te muk’ul chanetike. Ya jk’an joinex beel, mololab pech’etik.

–Bin ut’il, ¿Banti atal snopojibal awu’un, ja’ ts’iin ma’ ayuk axik 
‘ya kili? –Xiik ta sutel te pech’etike.

Te pokok ts’ine jach snopilay ta yo’tan, li’ ta ajk’ naxi tal ta sjol 
te bin ut’il ya stak’ spase. Laj sk’anbey ta stojol te pech’etike 
yakuk slejik ch’ix tulan te’, yu’un yakuk laj smach’ik ta yejik. Te 
pokok ts’ine ma’ nanix akol ek a laj stsak te te’e sok smach’oj 
ta yej ek, te pech’etike jachik ta wilel, skuchojik k’axel ta wilel.

¡Jich k’un la smulan yilel te muk’ul ni’ te’etik sok te tsajal yaxibal 
najetike! Ja’nix jich laj stajik ta ilel te kersanuetike bajt nax 
sch’ulelik ta yilel te ay ta payetel ta wilele sok laj sch’ujch’utayik 
te pech’etike, laj yalik jich: –¡ilaj awil ta atejkelik ay bin chajp 
xanix ta ilel a! Te te’tikil pech’etike slikojik ta wilel kojt yaxal 
pech’! ¡Ya jmulantikix ta yilel! ¿Mach’a wan laj snop ta yo’tan 
ta spasel jich xkal? –¡jo’on laj jnop, jo’on laj jnop! ¡Ana’ik stojol 
ta apisilik! ¡Ana’ik stojol ta apisilik!...

¡Pojk’och! Yu’un laj sjach’ te yeje, te pokoke ch’ay tel koel 
ta pam pam ajchal ja’. Jich yu’un, ay bayel yorail, ma’ ayuk 
bin chujkul laj staj. K’alal ach’ay koele k’ot staj sbaj sok tsob 
pokoketik, bajt nax sch’ulelik yu’un k’alal laj yilike. Te pokoke laj 
schoybey ya’ay ta stojolik te sjo’take te bit’il yu’un ay anix ay 
ta snopel ta yo’tan te bit’il ya sk’an yil te lum balumilale, sok te 
bin ut’il la schajpan ta snopel yu’un lek ya xlok’ sok a te wil beel 
sok te pech’etike.

Secretaría de Educación Pública. “La rana 

viajera” en: Español Cuarto grado Lecturas. 
SEP. México, 2000, pp. 17-19.

Te cheb yax

–Ay jich ch’oj te bit’il kojt mamal yax sok kojt ch’iel yax.

Jich ts’i’in te kojt mamale lok’ ta ja’ yu’un abajt paxajuk ta sti’il 
te muk’ul ja’e. Laj me yil te ch’iel yaxe bit’il lok’beel ta paxal te 
sjoye jich yu’un sts’akliye k’axel ta spat.

Te muk’ul yaxe muk’ ya yak’ sbaj ta ilel, ma’ me sjolin te bit’il 
joyob ya stse’layot yu’un ta stojole ja’ jich ya spasek te ch’iel 
yaxe.



Libro de lecturas

21

Jun ka’alil te bit’il ya xlok’ilet ta paxale la me yil te ts’akal beel 
ta stojol te tut yaxe. Laj me sna’ stojol te bit’il ts’e’el yakal ta 
beel te sjoye, laj yalbey:

–¡Ch’ul tat kajwal! ¡Bin xiik ta jtojol xkal te kristianoetike teme ya 
yilonik sok ito te ts’e’el yakal ta beel te joyel!, ¡Baan ta jtojol!, 
¡ch’ixil akanil ya xbenat!.

Bayel laj smel yo’tan te yaxe, laj yal: –Ya jk’an toj xbenon, 
noptesajon kil te ja’ate. Yu’un ja’ jich ya staj ta nopel a, laj stejk’an 
sbaj ta yilel te bin ut’il ya xbeen te sjoye, bin jejchuk te laj yil ts’i’ine, 
te muk’ul yax eke ja’ laj me jich ya xbeen ek.

–¡Aj! –xi laj te ch’iel yaxe –joyat ta beel ¡ja’ xan jich kati ya 
xbeenat eki bit’iloni! Te me ya ak’an toj ya xbenone jich yu’un 
te bin ya stak’ ya apase ja’ lek jachan nail xkiltik pasa toj te 
beel te ja’ate.

Esopo. “Los dos cangrejos” en: Guía para 
el adulto. Editorial  Lukambanda. México, 

2005, p. 12.

Ta melelil k’op so te sk’anel ta stojol ta spisil 
pamal muk’ul lum k’inal ku’untike

Ja’ li’ik ito ta lo’il k’op a’ayej ini, ja’ex alnich’anex yu’un ach’ix 
kerem ta México, ay wan k’oem ta sjolik cha’ ox ten te smelil 
a’yej te yak’ojik ta nopel te kuj mamiletike ta stojol te stutil 
ach’ixetik keremetik.

Te ja’ jich, ay wan nojpenix yu’unik te bit’il ja’ lek te ay slekil 
o’tanile sok te tulan k’inal ya ka’aytik ta jtojoltike, ma ja’uk slekil 
te bit’il muk kolem jkuxinaltik sok muk’ jk’alejaltike; te a’telile ja’ 
jun ten te bit’il ay bayel ya yak’ yutsil ta jtojoltike te ya jpastik sok 
sbujts’anil ko’tantik sok; ja’ ito jich bit’il ta slajibal ta mele te bit’il 
lom k’ax ay bin st’ujbilale ja’ ya yak’ sbujts’ sok slekil o’tanil.

Tey yu’un ay wan nojpen jilel te smuk’ul sk’oplalil ta stojol te st’ujbilal 
k’anele. Tey ame to, te me ana’beyik lek stojole, tey me ay spisil 
a te st’ujbilal kanele te banti yakal ta alel te smelelilk’ope. Sk’anel 
smulanel ta stojol te bintik ay ta baj lumilale, sch’ulchanile, lum 
k’inale; ma’ba ja’nax te smulanel sk’aneli te chambalametik sok 
te te’tikile, ja’nix jich ek te biluketik te ya yak’ jch’uleltike; smulanel 
sk’anel spasel nop jun, te ja’ ya sjambotik sitik jbejtik yu’un ta patil 
lekil kersanu ya xk’ootik; smulanel sk’anel ta stojol te sjo’tak keremil 
och’ixil, te la sjoin tel ta ch’iel, tajimal ta yalalil; laj smulan sk’an te 
nopteswanej yu’une, laj smulan sk’an sme’ state yu’un akoltayot 
ta snopel jun, ilot yu’un skuxinel, bujts’an nax yo’tan yu’un ta stojol; 
smulanel sk’anel te bintik alaj k’ax ta stojol skuxlejale.

K’oemwan ta yo’tanik, ta slajibal, ay niwan snopojik tebuk ta stojol 
te swenta smulanel sk’anel ta o’tanil te jlum k’inaltike, bin stuuk, 
ja’ te bit’il tey ay spisil te bintik pasbil, albil yu’un kuj mamil, juju 
ten me’il tatik, yawil nop jun, ak’ nop junetik, jo’taktik, biluketik, 
biluk xtuun ku’untik ta spasel, bin spaso muk’ul kajwaltik.

Ja’i bin smulanel sk’anel ta o’tanile ya sk’an ya’bey xan beel 
yipal snopel bayel, joyobuk lekil kristiano sok a’tel winikuk, jich 
yu’un ja’nax te bin ya ya’bey yipal yo’tan ta spasele sok te ya’tel 
ya spase ja’ me jich ya xk’un lekubuk beel ta stojol te lum k’inale, 
ya xmuk’ej skuxinel, lek muk’ul yutsil sok lek toj ya xbeen yutsil.

Rubén Bonifaz Nuño. “Las verdades y 

el amor a la Patria” en: Cuentos de los 
abuelos. Editorial Sep. Conaculta conaliteg. 

México, 1999, pp. 60-61. 

Sk’in ch’ojetik

Te ka’al jun sawanroil, te yakal te ijkubel k’inal, kojt’ muk’ul ch’o 
lok’tel ta sleel tebuk swe’el ta baay sna te winik Petul Jirone 
sbiile; k’unaxatal le’a te bata spat, juju ajk’ ya skojtansba yu’un 
te beluk ya yich’bey yik’e. Te yajwal nae yakalik ta ayej sok yakik 
yutsintayel ta sbujts’ yot’anik te unin alal te bejk’a ta sabe.

Te ch’oe och ta bay na sok yich’oj ochel stsaj jich och le’a te 
bay yet’al yawil bitik stsobjibal te ay sbak’e, tey la yijk’itaysbaa 
sok stejk’ano lek te xchikine, yak ayel stojol te mamal Petule sok 
te yiname te yakik a’yej le’a te bay nopol busul si’e.

–Wokol la yal te jtatik te la yak’botik jtul keremtike nich’antike 
–xi te mamal Petule.

–Jich, ya sjo’inotik ta bay na –xi’ uuk te antse.

Te k’alal la ya’iy stojol, te ch’oje yipnax sujt’el ta bay xch’en 
yu’un ta yutstesbeyel k’inal ya’ay te yiname’.

–Ak’a puersa, ik’atel spisil te lume, ya sk’an ya ya’iy stojol te 
ayeje –xi’ ta yalel sok sbujts’ k’inal ya’iy.

–¡Jichuk, ya kik’tel spisil! –xi’ te ch’oe, yak ta skusel yisime.

Te ch’oe jajch yik’tel te stijinabale, te spat xujk’e sok yantik 
xujke xan. Man jalajik jul’tel te muk’ul ch’oetike sok te tsaikale, 
tat ch’oetik sok antsil ch’oetik; spisil la spatbeysba yot’anik te 
k’alal ochiktele, yot’an snaojix stojola te beluk ya yich’ alele. 
Ja’ xanix sk’an kojt’ antsil ch’oa te ya sjajts’esik te tso’bleje, 
ja’ te mach’a na’bilsba ta leke: k’ax najt’ te sin’e pajalnix sok 
te sin’eyisime, stsotsil te k’ax pim te mukula te sbak’etale k’ax 
najt’ik sok xk’ietnax, pajal sok ants te stalele sok ya x-ich’wan 
ta muk’.

–Talon me –xi’ te k’alal k’ote.

–La’me ants, ja’ xanixatukel te yakal malebeltikate, k’axanla 
yalbeyik. Te k’alal la stso’bsbaik spisilike, te ch’oe jajch ta 
yalel:

–Winiketik, antsetik, keremetik sok alaletik te le’a joynejotik toe. 
Wokol la awlik te talex te la awich’ik albeyele, ya jna’ te ja’ 
yorail ya xlok’ex ta paxale, la jnop te ya cholbeyex te beluk 

tulan sk’oplal te ya yak’botik bayal sbujts’ kot’antike; soknix, 
k’aemotik spasbeyel sk’inul te beluk ya xk’ot ta pasel.

Mama ajk’tonax tel lok’ombeel ta beele sok lajna’ stojol te sab 
naxe bejk’a jtul ch’in kerem te ja’ yal te yinam mamal Petul 
Jirone. Melel jpisiltik ya na’tik, te k’alal ya xwinikube ya me ya’iy 
ts’umbajel, ya me slok’es ixim, sok ya me yich’tel k’alal ta sna; te 
manchuk te keremetike ma’ ba lekotik te jichuke, ma xkuxinotik 
te jichuke; jich yu’un ja’nax me stukel te ya kich’tik ta wentae. 
Te ach’ixuke, mayuk sk’oplal ku’untik te jichuke; ya ana’ik ta 
lek te ja’exe te ach’etike te k’alal le’ ya xbajt’ikix ta wa’elae ya 
snak’ik jilel te waje, te mats’e sok spisil te we’liletike; te ja’ike ja’ 
ya sk’anik te ya slaj te ch’oetike.

–¡Melel winik!¡ Yame kak’beytik sna’jibal, ak yich’ pasel te k’ine! 
Xi’ kojt’ ch’oj te mamalixe.

–Melel, ak taluk te pas k’inetike –xi’ yalel te yane.

Te pas k’inetike ba yich’iktel te beluk ya stijike: yarpaik, skintarail, 
lawel sok te muk’ul kitarae. La snajk’ansbaik ta jchapanel ta 
patil la spasik prewa sok spasel prewa teme lek chajbaje jajch’ik 
ta k’ayoj: 

“Wilan kantsil nich’an/wilan kantsil nich’an/wilan kantsil nich’an/
ajk’otn kantsil nich’an”.

Spisil jajch’ik ta ajk’ot yu’un te sk’op k’ine, sok k’ax lek tek’atik 
te yisime, smetsetset ta lum te snajt’il snejike sok yich’oj stsajik 
teme ay mach’a ya xtalik ta uts’inel yu’une; jich bit’il te ma 
lu’bike sok ma komik ta k’ayoj:

26

“Jo’on winikon te bajbilone/jo’on winikon te bajbilone/ jo’on 
winikon te bajbilone / Jo’on winikon te bajbilone”.

Jich la yalik ta xch’ixil ajk’bal sok la sk’anbeyik kajwaltik te ch’in 
kerem te yakuk snop at’ele, te manchuk ya stsakot ta chamel 
sok te bujts’anuknax k’inal ya ya’iye, melel spisil te ch’oetik yakik 
tojk’ele spisil ora le’ baem sitika.

K’alal sakubel k’inal yu’un ta sk’aalel rominku, spisil te ch’oetike 
sk’iojsbaik yu’un te lu’bele, ja’ to niwan ta x-ijk’ub te ya xwijk’ 
sitike sok yaniwan xba slej te swe’ike.

Alfredo Zapata Guzmán. “La fiesta de 

los ratones” en: En jich’ sk’op balam... 
Selección de cuentos tseltales. Editorial 

Biblioteca popular de Chiapas, 2001. 

pp. 70-72.

Nopel ta joli-otanil te binta-a

Ya xk’unub te k’alal ya 
x-ajch’ej.

Tselet ya xbeeb, ma xk’opo 
te bit’il ya xtajinat soke, ya 

xchik’inat yu’un sok.

K’an te jko’tane sok sak 
te jpate.

Ja’ te pelotae

Kaxlan waj

Ja’ te tomute

Ta yalal util ch’en ay wel 
tut kukub ku’un, ta takin ay  
sok ich’beya stsailal yu’un 

ajch’em.

Ak’il

K’an ta pajal yilel te 
sbonile ja’ jich te bit’il 

tsajal nichime te me ya 
xk’opojate ya sjam sbaj 
sok xaal te me ay bin ya 

awuch’e ya x-ajch’.

Sti’ eil

Manchuk me ta ma’ ch’uun 
baj yilel te winik ito yu’unix 

jich a. Ya xmajawan sok sjol, 
ma’ me k’uxuk ya ya’ay.

Mas

Ya jkuchachan beel sk’op 
ya’ayejik ta netix ya xboon 

ta k’ejatik ta muk’tik lumetik, 
ma’ ayuk mach’a xju’ yu’un 
yal te k’ope, tan tan p’as te 

k’op a’yeje.

Ch’ajan tak’in

Secretaría de Educación Pública. 

“Adivinanzas” en: Español tercer grado 
actividades. (Ed.) SEP. México, 1999, p. 32.

Toyol, toyol ya xmoj ja’ jich  
bit’il tejk taj sok ma aluk te 

bit’il tumine.

Ch’ail

Yu’un anix sak tel k’alal ch’in 
to tel a ya ya’beyik ch’alel 
sok syaxal slasoil ya xok’on 

te k’alal yalike ya sesenlayik 
bayel ta xojt’.

sewula





Libro de lecturas

Te tsujkume sok ruiseñor

Jun sa’b k’a’alil a tulanix sk’uxul k’a’al a, jich ts’iin te ch’in tsujkum 
nab’i tawaneje junax yo’tan stoyol ta sbaj ya’binal tejk te’.

Ma’ jichuk te ruiseñor sbiile, ja’ jun kojt toytonbaj ja’mal mut, laj 
snoptsajtes sbaj ta stojol yu’un ya sti’ te alal tsujkume.

–Maliya, ma’ me x-ati’en, bayel me ya xtuunon ay binti ya stak’ 
chalet cha’ ox p’aluk te bit’il ja’at ma’ x-ana’e- xi ta yalel te 
tsujkume.

–¿Ay Binti ma ana’ xaal? –jich la sjak’ te ruiseñore.

–Ay, jich snajtil yich’oj te st’ujp’ilal aneje.

–Te ruiseñor ts’ine jajch k’opojok yo’tan sok laj sch’uun. Jich 
ts’iin te tsujkume jajch swatulay jachel sbaj ta sp’isel.

–Jun, cheb, oxeb, chaneb... Te anee yich’oj chan xejt’ akanil.

–¿Binti xan jechuk ya stak’ ap’is?

–Ya sk’an sna’ stojolxan te ruiseñore

–Spisil tebin ya ak’anbone.

Yu’un ya sk’an sjolin ya awa’ay te me sinelele, te ruiseñore laj 
jinel yik’tel te tut mut tukane, te graza soknix te pavo real.

–¡P’isbeya te banti lom t’ujbil ay yu’unike, te me ma’uke ya me 
ti’at! –jich laj xiwtes ta yalel.

Ya’eltonax beel a, te tsujkum chane laj sp’isbey sin’ te tucane, 
snuk’ te garzae, snej te pavo real.

Te bin smajtan abot ta stojolik te ja’mal mutetike ja’ te laj yak’ik 
bajtuke, ma’ jichuk te ruiseñore, lom ilinem jilel, laj stejk’an sbaj 
ta yelaw.

–Jich te bit’il ya xbotikixe, nail ya ap’isben te bin jejchuk te t’ujbil 
ay ku’un ta jtojole: te jko’yoj.

–Te jo’one ja’ nax ya jp’is te bintik aye, ma jp’is te k’ayojiletike 
xi ta sutel te tsujkume.

Te ruiseñor ts’ine ya sk’an sti’ix a, te tsujkume la sk’an sok xiwel:
 
–Lek ay, jachan ta k’ayo. Te ruiseñor ts’ine la slej ta yo’tan jun 
k’ayoj lom t’ujbil, jich te chije, te schujchuj sok te pech’ tal 
stsobtel sbaik yu’un ya’ayel te k’ayojile.

La sna’ stojol, k’ayin ta lek, te tsujkum ts’ine yakal ta sp’isel sok 
yakal ta k’un k’un beel ta sp’isel.

Jich ts’iin k’alal alaj yo’tan ta k’ayoj te mich’ k’inal ruiseñor, te 
tsujkum chane k’ubenix beel ta anel ta sts’eel a.

Secretaría de Educación Pública. 

“Te tsujkume sok te ruiseñor” en: Español 
segundo grado Lecturas. SEP. 

México, 2005, pp. 51-55.

Te lo’il k’op yu’un jtul winik sok kojt chan

Ay jun lijkelil la jtul winik bajt la ta paxal ta k’inal, jich ts’iin amine 
ma sjolin te me ay binti ya staj ta be. Jich been bujts’an k’inal 
ya ya’iy, ma’ jich tsi’in ay bin awun la ya’ay, la sjojk’obey sbaj 
ta stojol: “¿Mach’a me te yakal ta awe?” yakal beel ta bej 
ta banti yakal ta talel te awe, la staj ta ilel te bit’il kojt muk’ul 
chan metsel ta yanilal muk’ul tek te’. Jich ine te chane jach 
k’opojuk:

–Wokoluk ta atojol, ik’ajon beel 
ta banti ay te mach’a yik’ojon 
ta a’tele, ya jtojat ja’ chikante 
jich smiil ya ak’ane.

–¿Banti ay te mach’a yik’ojat ta 
a’tele? Te jo’one ma’ na’bey 
sba sok jich nix xaal ma’ xtojobon 
yik’elat beel- xi te winike.

–Ma’ba ya jkuts’inat, wokoluk, 
petajon, ik’ajon beel yu’un yakalon 
ta k’un lajel sok xaal bayel jwi’nal, 
ja’ skaj te yu’unix chamon ae ma’ 
xju’ix ku’un jbeel.

–Jich ya kik’at beel, jich ts’iin nail 
ya jk’an jna’ stojol bin chamelil 
atajo –xi te winike.

–Laj xot’onik ta bojel sok laj yejchentesonik, pasbon tulan 
wokoluk, ik’ajon beel yu’un lon k’ux ya ka’ay te kejchenej –xi 
ts’iin te chane.

–Jichuk ya kik’at beel ja’nax yu’un ma’ xtojobon a banti tojok 
te abeje.

–Ya jchol bet beel awa’ay banti jechuke k’alal yakalotikix ta 
beel ae –xi ta sutel te chane.

Jich te winike speto k’axel te ejchenil chane, jich k’alal nopolix 
xk’otik ae, laj yal te chane:

–K’alal tey ayotikix ta sti’il ch’en ae, ya me ak’ojk’oy te ochíbalile 
yu’un ya xlok’ tel te mach’a yik’ojon ta a’tele sok jich ya tak’ 
x-ochon beel a te jo’one.

Te winik ts’iine laj sk’ojk’oy sok sk’ab te ochibal yu’un te yutil 
ch’ene, jich ts’iin te yajwal te chane ma’ xlok’ tel, jich te chan 
ts’iine laj yal:

–Cha’ tijaxan awa’ay –te winik ts’iin laj scha’ stij xan ya’ay, laj 
smaliyik ajk’uk te bit’il ayuk ya xlok’tel te yajwal te chane.

K’alal alok’ tel te yajwal te chane, laj me sjak’:

–¿Bin laj apas?

–Lajemon ta yalel, laj yejchentesonik, teb xanix sk’an xlajon –xi 
ta yalel te chane.

–Ja’ me te mach’a tal yijk’atayojone, te jtukel naxe ma xju’ 
ku’un jbeel –xi ta sutil te chane.

Te winik ts’iine yak’an sujtukix tel a, laj skom te chane:

–Maliya ajk’uk; ya ka’bet tebuk amajtan –li’ix ta mamal ya’el 
beel a, k’ot ta lok’el kojt uch skuchoj k’oel wol koxtal nojel ta 
tak’in, spisil nojel ta k’anal tak’in, ja’ jich te kojt uche bajt staj 
beel ta banti tek’el te tul winike, laj yalbey:

–Tsakaj te amajtane –k’alal yakal stsakbel te smajtan te 
winike– ich’a beel ta ana sok baan ta ora, wokol laj awal 
te tal awijk’atabon jilel te joye –xi ta yalel te uche. Te winik ine 
bujts’an nax yo’tan sujtel ta snaj, k’alal laj sjam te koxtale, la yil 
te bit’il nojel ta skuketal sejpe sejp k’anal tak’in.

Te winik ts’in ine kuxetik k’inal laj ya’iy, “bin ya xbajt jman sok 
ato”, la snop.

Jich yu’un tal ta sjol: “ja’ ya xbajt jman te bin bayel 
ya xtuun ku’une”, ta spatilal, “ja’ lek ya jpas 
jp’olmal sok a, ya jwolan yawil jp’ol mal a, jich 
bit’il”. Jichnix a ju’ yu’un spasel te sp’olmale, jich 
yo’tik ito te tul winike ay bayelix stak’in, ja’ jich 
slo’il sk’oplalil ja’i ito te tul winike. 

Rosa López Méndez. “Te lo’il k’op yu’un jtul 

winik sok kojt chan” en: Jich’ sk’op balam... 
Antología de cuentos, vol V. Editorial 

Biblioteca Popular de Chiapas. 

Año 2002, pp. 148-149.

Te ts’i’e a’yanik sok te ala chuchetike

Ay cha’jtul ala keremetik te lom xbajk’ike; lom smulanik beel 
sok lom xya’yik paxial ta jk’axel; cha’tul sbankil yijts’in sbaik 
bayuknax bajtikuk, ma swentaikuk teme ay bi ya staik ta sbeike, 
ya xmoik sok ya xkoik ta witsetik, ya stsakik ala chambalametik 
o ja’ ya sheik te ala unin te’etik sti’ike; ja’ ya stsakik a teme lok’ 
ta yala naik ta sleel swe’elik teme k’ax ja’ale; ay bak’entik ya 
syakik ch’o te ja’ ya slajinbe yiximik te jme’tik tatike. Ja’into, te 
ala keremetike ma swentaikuk te banti ya xk’ax k’aal yu’unike, 
melel ja’ ya yipanik te chi’paj ya staik ta te’etikile; ja’to ya 
sujtik tal ta snak teme bajt k’aale o ja’to te k’alal xlu’bik ta 
takin beele.



Sjunil k’op jun ta jbats’ k’op

40

Jun ka’al, lok’ikbel ta snak ta sa’b bajtik ta wits, juju lijk yich’ojbel 
yuliik sok jujulijk yala ch’in chojak’ik snojesikbel ta ton, chapalikix 
teme ay bala staik biluk chambalamil ta sbeike. Ochikbel ta 
yol te’tikil, ala k’unk’un ya xbeenik beel yu’un jich ma xyich’ik 
a’yel a, jich joyob Toyos ya xk’aboik ja’ ya smakliik te ala te’tikil 
mutetike, k’ot staik banti bayel najtikil te’etike. Ma’yuk bi yan 
ya xka’ytik a te bit’il ya sk’opojike.

Te banti ayike jtul ala kerem la yil cha’ kojt toytoyetik luchulik 
ta te’, ala k’unk’un la xcha’ tijtsan beel sbaik te a. Te jtule 
la sna’ stojol ta ora jul ta stojol te ya slabtawane sok te ya 
yichamele; jich mala xch’ay k’aal la snitbe te ulie... ¡Jajp’uuu...! 
Jtenxix mala sta. Jich te k’alal xch’ijlo k’oel ta te’etik te tone 
la stuch’be slekil yo’tan spisil te chambalametik nopol te 
ayik ae; ta j-ajk’ats’in ay bi lom chajpnax la ya’yik ak’opoj ta 
te’etik: ¡Ts’oj, ts’oj, ts’oj, ts’o...! Ts’ints’in ajk’a ya snoptsaj tel 
ya’el te sk’ope. Te cha’tul ala keremetike ma sna’ik stojol Binti 
ya spasik, la xchol k’abuik ta sjoyobal jich ma’yuk bi la staik 
ta ilel; benikxan beel cha’ox tejk’, ta nopol yakanik alijk xan 
ta k’op... ¡Ts’oj, ts’oj, ts’oj!, t’uxt’un ta jk’axel yala o’tanik, te 
k’alal la yilik te mach’a xiwtesotike, ala t’ujbil chambalametik 
te yakal sjojk’anlabel sbaik ta k’abk’ab te’e, wotsajtik lek sheik 
sok snup’lae sk’anlabel sbaik ta k’abk’ab te’e, wotsajtik lek 
sheik sok snup’lae sk’abik, k’an ta ya sk’an xkuxlejik yilel te 
manchuk ya yich’ik uts’inele.

–¡Intabaytik te bintik lom chajp ya xk’opojike! –xi jtul te 
alaletike.

–¡Ta melel, ijts’inal! ¿Bit’il chambalamil xa’wal mene? 

–¡Ma’yuk, ja’to sbabial xkiltik. K’anta ya sk’abuitik sok ya sk’an 
sk’oponik yilel.

–Yaniwan sn’abe sba te jtatike melel ya sna’ lebojel o ja’ te 
jme’tike ayniwan yilo k’alal ya xbajt ta k’altik melel ya xk’otik ta 
xk’uxel ixim –xi jtul te ala kereme.

–Bats’i melel te te’ye, jich yu’un ts’in binti ya kutik ya’tik ts’imene, 
¿ya bal jmiltik ta kulitik?

–¡Lek ay maba chopol te binti ya wale! ¡Sujame aba ts’in lok’esa 
tal te awulie ya me x-anik ya’tik! –xi te ala bankilale.

Te chambalametike la sk’abuik ta jk’axel te Cinti ya spasik te 
ala keremetike, chajpto la yilik te ya sna’ikix milwane te ma’yuk 
bi ya spas stukelike, jich wilik xan moel ta sk’ab te’, te alaletike 
lek yakalik ta xchajpanel sbaik sok yuliik te k’alal... ¡Ts’oj, ts’oj, 
ts’oj, ts’oj!

–Xiik te chuchetike, maj ak’opojik.

–Ila’wil bit’il la spas sbaik, ijts’inal! ¡K’anta ya sk’an sk’oponotik 
yilel! ¿Binti ya sk’an yalik xa’wal te’ya? –xi te ala ijts’inale.

–¡Lom bolat ya kay! ¿Binti ya wal yalbetik jame chambalametike, 
ma sna’ xk’opojik? Yu’un ya sk’an xiwtesotik, kak’betik ya’iy uli 
jich ma x-anik a-xi la sjak’ te yane.

Oranax kojt ala chambalametik jajchik ta awunel jich bit’il 
alal.

–¡Ma xa’ ch’ojikon tal! ¡Awokoluk komanix abaik, ma’yuk bi 
chopol ya spas jo’tik!

–¿Ja’ex la walik te’ye? ¿Mach’aex ts’in ts’in ch’i? ¿Bin yu’un 
te ya xk’opojexe? ¿Yu’unbal bats’il winikex? –la sjok’oik yu’un 
xiwelik sok chajpto la yilik te alaletike, ma xch’unik ya’el te ya 
xk’opojik te ala chambalametike.

–¡Ala chuchon jo’tik! Jich ya x-a’yanotik sok ya xtajinotik te bit’il 
mach’atik kuxulik ta balumilale! ¿Yabal ach’un bekon? 

–¡Ju’uk!

–¿Mak... Yu’wan ma’yuk awilojik ya xk’opo ts’i chambala metik 
ch’i?

–¡Ju’uk! Ma’yuk bak’en jich xkil jo’tik mene.

–¡Jich la na’ikix stojol, ja’ jichon jo’tik ek te bit’ilexe!

–Ja’ito, ya jna’betik sba te te’tikil mutetike, ch’oetike, lom ala ch’inik 
sok ma’yuk jich ya xk’opojik te bit’ilexe –xi la yal te ala bankilale.

–¿Max-ana’ben ba jo’tik ts’ibi? –xi la sjojk’o kojt te ala 
chuchetike.

–Ta... Basts’i jamal ya kaltik awa’ik, ju’uk. ¿Mach’aex ts’in ch’i? 
¿binti ya pasik li’i? ¿Bin yu’un ya xk’opojex?

–Lek ay, ya kalbex awa’yik te name k’ope, ya julestal ta jol 
awa’yik te binti la jpas jo’otik nameje, jich a’yaik stojol melel 
lom tulan sk’oplal.

Te alaletike la snajkan sbaik ta jolton, jich te ala chuchetike moik 
xanbel ta k’an te’ ba slot’ lek yala baik te a, jich mala xch’ay 
sitik ta sk’abuel te alaletike, pajal alijkik ta tse’ej, ajk’ats’in jul ta 
sjolik te bitik spasojike, la stinan sbaik.

–¿Binti me la pasik ts’in, bi yu’un ya mel awo’tanik? Alaik ka’ytik, 
awokolikuk –xi asujwanik te alaletike, cha’ tijtsajikxanbel, ya 
sk’an ya’yik lek stojol te k’op a’yeje.

–Xamaliyik ts’in , yu’un jul tal ta jol te jtat te k’alal ch’inonto 
jo’tik ae, ma xa’mel awo’tanik, ayaik te namej k’ope: Te namej 
k’inale, la sk’atp’unon jo’tik ta chuchetik te jme’ jo’otike, ja’ 
ijk’al lom chopol sjol te jtat jo’tike, ma xyak’ben jwe’elik –xi kojt 
te chuche.

–Yu’unix jich a, lom ya sma ta jk’axel te jme’ jo’tike, ya xlok’ 
xch’ichel sin’; ya skus ta bakal, ja’ yu’un ay tsajal ixim, ja’ sna’ 
obil te bayel la sk’anon te jme’ jo’tike –xi te kojte, la sjik’ yo’tan 
yu’un te jultal ta stojol te binti chopol la spasik nameje. 

–Te jme’e bayel bi mukin la spas, mukin ya yak’ jwe’el jo’tik 
yu’un jich ma xyil a te jtate; yunuk stukel ts’in, ma’yuk ya x-a’tej 
ta sleel te ixime, jip a te ya xwaye, ja’ jich ta p’is k’aal.

Jich te alaletike, mala stijsbaik ta jk’axel, la sjojk’o te yane:

–¿Ja’ ts’i te ame’ee, binti la pas?

–Sujtbel ta stojol sme’stat melel yantsi nich’an jtatik anjel ta wits, 
te ya skanantaontal jo’tik a.

–¿Ja’ ts’i atat?

–Te jme’el la snitbey ta chikin, ta sjol, ta sni’, sok la spasbe snej, 
k’atp’oj ta mamal wax yu’un te smule sok te lom spukujile melel 
mala sna’be yalel jch’ultatik yu’un te bitik ak’bete.

–¡Aah! ¿Ma stak’ te lom chopol bin ya jpastik te winikotike?

–Xi la snop jtul te alaletike?

–¡Xa’maylito ts’in maba spisil lom pukuj te winiketike! ¡Te jtatike 
ya sk’anotik, ya xmulanwan, ya yak’betik waj jwe’tik sok mats’ 
kuch’tik!. Jich yu’un, ala xan ka’ytik bit’il ay lek te atate –xi jtul 
te kereme.

–Ma’yuk bayel bi ya kalbex sok ya na’beitikix sba. Te atate 
joyob ya snutson jo’tik ta tujk’ sok ya sujbetik jts’i’iltik; ilame 
abaik sok te amutike melel ya me yelk’an te swe’ele. Ja’ me 
jich ta sbajtel k’inal.

–Lom tulan ta a’yel stojol te ja’ jich ak’axextal ek te bit’ilon 
jo’tike.

–Jjich... Lek, te yu’un te ma jk’an amilon jo’tike, melel te ala 
chambalametik manchuk me ch’ini ta jk’axel ja’ jich ya sk’an 
kuxinik lek li’ ta balamilal eki; ja’ jich bit’il alaletik sok muk’ul 
winik antsetik kuxulik li’ ta lum k’inale.

–¿Lawal kuxlejal? ¿Bit’il ya jna’ stojol jo’tik te a’yeje? –xi la sjojk’o 
te ala ijts’inale.

–¡Maba tulan! Te ja’exe ay snail banti ya stak’ anopik jun. Teme 
ma’yuk ochemate banik ta ora sok jojk’obea jp’ijubteswanej 
awu’unik te yakuk yalbex bit’i ay xkuxlejal te alaletik soknix te 

kuxlejal te balamilale, ja’ lek teme ya yalbet awa’y ta bats’il k’ope 
jich me ya wa’y lek stojol a.

–¡Ay, kajwal! ¡Lomniwan wokol teye! –xiik ta xchebalik sok la 
sk’abube sba sitik.

–¡Ju’uk! Ya na’ik bats’il k’op, jich ya sk’an na’ik lek sk’oponel, 
sts’ibuel sok yakuk apukik, jich me ya yich’ich’el ta muk’ te 
jme’tik tatike sok jich ya yich’ ilel bit’il kuxul chamalex sok bit’il 
ay alumalik. Teme ay alumalike, ay lek akuxlejalik, jich ileme 
abaik yu’un te mach’a ya yuts’inexe. ¿Lajbal awa’yik? Ja’me 
alekilalik teye. ¡Aa!... Na’aikme, sbabial ya sk’an wich’ik ta 
muk’ te jme’tik jkaxeltike melel ja’ ya smak’linotik, ya yak’betik 
jwe’eltik te lom bujts’an ya ka’ytik ta jujun k’aale.

Te ala keremetik june lek yo’tanik, ma xch’unik ya’el te binti la 
yalik te ala chuchetik te xtilik xanix sbak’ sitik yu’un sbujts’ yo’tanik 
te binti la yalike. Te alaletike ma xna’baj bato bajt stojolik, ja’ 
ya xjulix ta yo’tanik te ya xba yalbeik sme’ statik teme sujtikbel 
ta snaike; ta patil ts’in, la yal jtul:

–¡Lom lek a’yanex! Bayel bi la walik te ma’yuk jnopotike, ya’tik 
ya xban ta ora ta jna ta yalbe jme’ jtat jo’tike, jich ya sleik te 
mach’a ya stak’ yak’ ta ilel sk’oponel te june sok te ts’ib ta 
bats’il k’ope –xi te bankilale.

–¡Lom lek awa’yej ijts’inal! Jo’otik ya stak’ xnojpteswanotik 
ta patil, sok ya stak’ jp’ijubtestik lek alaletik yu’un me jich ya 
stak’ jp’ijubtestik xanbel te yantike, ja jich ya jtajtik lekil sok 
xchajpanel kuxlejal te ja’ ya smaliik ta spisilik te mach’atik kuxulik 
li’ ta balamilale; jich ts’into, te ja’exe ¿Binti ya pasik, banti ya 
xbaex?

–Ya jcha’ tsaktik bit’il kuxul chamalon jo’tik sok bitik ya jpastik; 
te ya’tike ya xba le jwe’eltik melel ya xlajotikix ta wi’nal yu’un 
te bajt’inal a’yeje. Te jk’opon jbajtik ts’in.

–Lek ay ala chuchetik, joyme bajtik ya xjilotik, ma’yuk bin k’aalil 
ya xch’ay ta k’otantik te ka’yejtike. Ja’ ya kak’betik xkuxlelejal 
pajel cha’wej jlumaltik, teme lajnoptik lek bayel june, yame 
jmuk’ubtestik lek te jkuxlejaltike sok ya jkoltatik te sp’ijil jmam 
jme’chuchetike, jo’otik me ya jp’ijubtestik pajel cha’we te 
alaletike.

Te alaletike sujtikbel ta snaik. Te k’alal k’otike, mala xch’ayik 
k’aal, tojikbel ta stojol te sme’ statike ba yalbeik te bitik lekik la 
ya’yantaike.

–¡Tat, me’ –x-awetik k’oel ta amak’-, ay bi ya kalbex awa’yik 
jtebuk! Lum ta te’etikil la ta jo’tik ala chambalametik ja’ sbiil 
chuchetik, a’yanotik sok muk’ul j-ajk’. ¡Aaa! ¡Lom jun ko’tan melel 
ay bi bayel la yalben ka’y jo’tik te ja’ex ma’yuk awalojike!

–Xi jtul te ala keremetike.

–¡Jich! Lom ala t’ujbikil. La yalben ka’y jo’tik te yakuk xban jo’tik 
ta nopune, yu’unix melel xyalik ats’in, ala muk’onix jo’tik, la 
staix sk’alelal te ya jna’ jo’tik bit’il ay te balamilale sok bit’il ya 
xkolotik ta me’bale.

–¡Aa, kala kerem! ¡Te ja’exe ya xjowyex! ¿Banti la taik talel te 
a’yeje, melel te chuchetike ma’yuk ya x-a’yanik? Ja’nax ya sna’ 
xwe’ik sok ya yelk’anik iximik xk’uxik –xi te me’ile, lijk sk’ajk’al.

–¡Melel xkal me’, la jch’unik jo’tik! ¿Bin yu’un te ma’yuk ya mel 
awo’tan jtebuke? Jun k’aal ya xlub te jlum jk’inaltike, ma’yuk 
banti ya stak’ xkuxinotik. ¿Banti ya xwe’otik ts’in? –xiik te 
alaletike.

–Lek ay, ya xbaex ta nopunil. Ja’ nax ay bi ya jk’anbex ts’in: ja’uk 
ya kanantaikon teme mamalubone, jich ts’in te jo’one ya xba 
jkananta te jk’altike melel teniwan ayix ta we’el te chuchetik 
ya walike –xi la sjak’ te tatile.

–¡Yaknanix a! Maba chopol ya kak’ jba jo’tik ta tojol tat. Jich... 
Ma x-ilinat ts’in. ¡Ma x-awuts’in te ala chuchetike! Yu’nix melel 
te ya xk’uxik k’altike, ja’nax maba ja’ smulik, ja’ ta smul te wi’nal 
ya sujotik ta spasele.

Te tatile mala ya’y stojol te bi la sk’an te snich’nabe. Ma’yuk bi 
la yal jp’aluk, la stsakbel stujk’ sok la yik’bel kojt ts’i’ te ya sna’ 
lebojele, bajtik ta k’altik. Te alaletike, chopol la yilik bi la spas 
statik yu’un te ala chambalametike, la smel yo’tanik yu’un, ma 
sk’anik te ya xych’ milel te ala chuchetike melel tulan la yalbeik 
sk’oplal te sjoy sbaike.

Te k’alal k’ot ta k’altike, lijkem k’oel sk’ajk’al ta jk’axel te k’alal layil te 
bayel lajem ta k’uxel te ajane sok chajpto la yil te chambalametike 
sok yakalik ta xk’uxel ak’o sta. Te winike la yuxtabel te sts’i’e, sok 
chopol bi la yaltiklabe te chambalametike xwojwonix ta nutsel ta 
ts’i’ te chuchetike jich ts’into lom x-animajik, moik ta muk’ul najtil te’. 
Jich a’yan kojt:

–¡Ayway pukuj ts’i’!¿Bin yu’un te ya k’an amilotike? ¡Alakaytike! 
¿Binti jpasobet jo’tik?

–¿Woj. Woj, woj! Te jo’one ma’yuk binti apasobekon, ja’nax ya 
jch’unbe sk’op te kajwale.

–¿Bin yu’un mamal ts’i’? ¿Binti la jpasbetik te awajwale? Ma’yuk 
Cinti jpasobet ch’ul tebuk jo’tik.

–¡Woj, woj, woj! ¡Ja’ex la lajinbekon spisil sk’al te kajwale! Ja’ex 
ta mulik te ma’yuk lek yuts’in ya xlok’ te yixime sok ya xlaj ta 
wi’nal te yal xnich’ane.

–Ts’i’, jich chambalamat ek, ayat ta balamilal, jich ya xwe’at te 
bit’ilon jo’tike, mak yu’wan k’ejelat a.

–Jo’on jlebowilon, lom x-animajon ta balamilal.

–Jich ek lom x-animajon jo’tik ta te’tikil.

¡Woj, woj, woj! Ja’ lek ch’enanik teme tuluk kajwal sok ya kich’ 
majel awu’unik.

–Te awajwale ma stak’ xyuts’inat melel ja’at ya jkanantabe 
sna. Teme mala koltae ma stak’ skolta sba ta pukujetik sok ta 
jex nakum. Ijkitaotik maxa mak te bejetike, awokuluk.

–¡Woj, woj, woj! Yu’unix jich awalbiluk a, ma ya kuts’inexix, jich 
banikix ats’in teme taluk kajwal, k’anta ya jleex yilel.

–¡Wokol lawal, te jk’opon jbajtik!

Te a la chuchetik bajtik ta animal, jich te ts’i’e ya yujts’ila jilel 
te te’e. Te k’alal ak’ot te yajwale, la sna’ stojol te yak spasel 
lot, ta stuybe jejch xchikin. Te chambalame, lom chopol la yil 
te binti la spas te yajwale, ma xch’un ya’el te lom chopolik ta 
jk’axel te jme’tik tatike, ma sna’ik yich’el ta muk’ te bintik ya 
staike sok te ya xtun yu’unik te chambalametik ta balumilale.

Te winike lananix xcha’ snutsbel te ala chuchetike, ja’nax lom 
x-animajik chikbel ta anel ta yut’il najtil xab. Jich yu’un k’ot 
t’ixuk ta ti’ch’en, chajpto sk’ajk’al a te mala sta ta milele, jich 
lijk xch’ojla koel ton, ta slajibal la sjip koel muk’ul ton, k’anta 
ay bi la stop’tikla koel ya’el te k’alal ach’aybel. Ta patil ts’in, 
la yalik lok’tal sakil tokal, k’anta lumil tokal yilel, tojbel ta stojol, 
jich ch’ay stojol. Jul xch’ulel ta yut xab la yil ta sit jtul ants bats’il 
sak lek sk’u’ spak’, jich la yal.

–¡Ila’wil te binti la apase! ¡Lom bayel bi la top’en sok maba 
ja’nax teye, uts’inwanat sok la milbel jchambalam, maba 
jichnax ya xjil mene, te ja’te sk’anto stsijtsubat ta lek yu’un jich 
ma’yuk bi chopol ya apasix ta balamilal!

Te antse ja’ jme’tik k’axeltik. La stsak lijk chan jich la yak’be 
lajche yalel nujkul te winike, jich ma sjolintal lok’el k’inal yu’un 
te binti la spase sok banti aye, ma jichuk ts’in, ma stak’ stijsba 
yu’un xiwelil te sbak’etale, wokoltikxanix la stak’ asujtal ta sna. 
Te k’alal ajule, la yalbe yal xnich’an te ma stak’ bin k’aalil 
ya smilikix te te’tikil chambalametike, yakuk snopik lek jun sok 
yakuk xp’ijubik ta skoltael sjo’tak alaletik. 

Diego Méndez Guzmán. “Te ts’i’e a’yanik 

sok te ala chuchetike” en: Jich’ sk’op 
balam... Selección de cuentos tseltales. 
Editorial Biblioteca Popular de Chiapas, 

2001. pp. 40-48.

Yawil k’anomajel

Ma’bay junax alok’ik beel ta k’ejel beele, schebal yo’tan te 
Nébel bajt ta banti slok’ib yawil ijkatsajel karoetik yawil banti lek 
na’bil sbaj yu’unike; Jich yu’un k’alal alok’ tel te banti ta yawil 
slok’ib karoetik, ochik beel ta spisilik ta yutil karo te ja’ ya xtu’un 
yu’unik ta kuchel beel ta snaik. K’alal ajil stukel sok snopilayel sok 
yo’tan te Nébel, ma’ jay tulix ay ta stojol te ch’uunel a’tel yu’un 
ta snae ja’ x-anix tul te me’el ants sjoine, jich yu’un –ja’ xanix jtul 
ts’akliwanej yu’un ta stojole– te yiname sch’etilayo beel spisil 

te yaj a’etel yu’un ta snae. Ja’ yu’un jich ito te mach’a joinot 
beel yu’une jich ak’ot yalbey ta stojol te ch’ul me’el ants te ya 
x-atej ta snae jich la yalbey te ja’ la sme’el me’jun sok yantsil 
al te ja’ik cha’tulik beele te ja’ik ak’otik ya’bey stulanil k’inal ta 
stojol te me’ele te ayix ora st’uxajel tel ta chamele. 

Ja’ nax ch’uunbil ito, ta yan xan stojol, tel me’el antse cha’ 
bats’ej xan ta tulan. Lajem k’oel swinkilel, ma’ xna’bajix yok 
sk’ab ya’ay sok luben k’oel, k’ux olix sbaj sit yelaw sok te poxe, 
te bit’il sts’iko chaneb ora swokol ta sbeel te k’anbot wokol 
yu’un te Nébel sbiile manchuk ya yich’ te poxe, x-ok’ix yu’un 
sk’anel te spoxe yu’un ya xlamajtesbot te sk’uxul schamel ta 
swinkilele.

Nébele ma’ alaj yu’un te snop june ja’ skaj te bit’il acham te 
state, sjoline ta lek te bit’il ya schajpan ta ora nax yu’un te 
chujkulajel te ya staj ta stojole; te pux, ja’ lon uts’inbil yu’un ta 
stojol, ay lijkel te bit’il tulan ya x-abote, te xpoxil te chamele ma 
s-utsub yu’un ja’ nax ya x-abot xan tulan chamel ta stojol.

Te bit’il yakal ta beel sok karoe ma’ schujchix yu’un te skuxul te 
schamele, te antse laj yil te Nébel sokix skuxul sit yelaw sok te 
schamel te antse: 

–Yabal stak’ awak’on kaxel, Octavio... ¡Ma’ xkujchix ku’un 
skuxul! Lidia, nailajan k’axel.

Te antsil alal ach’ixe, junax yo’tan ya ya’ay, la me smak tebuk 
k’axel te sme’e, te Nébel ts’i’ine laj ya’ay stojol tulan schajlajan 
te sku’ yu’un la sjul sba ta skub.

Kux sit yelaw sok te poxe, jul lek sch’ulel sok, ak’bot st’ujbilal sit 
yelaw k’alal la yich’ te poxe.

–Lekix k’inal ya ka’ay... ¡Bujts’an k’inal tajtojol! Lekonix.

–Yakuk awijk’atay sch’ay a me to –jich yakal yalbel beel te Nébel, 
laj neel sitay. Kalal ya xk’ootike, ya xtulane te xchamele.

–Oh, ma’uk! Ja’ lek ya schamon li’i.

Sjunal k’a’al ilinem te Nébel, jich yu’un la yak’ yo’tan x-a’iyin 
sok jichuk smiil k’a’al ya sjokin sok te Lidia ja’ nix jich te sme’e ja’ 
skaj te scha’ chajpalik ayik ta chamele. La staj malel k’a’ale, ja 
jich bit’il kojt k’ajk’al chambalam te bit’il ya sjajch sot’ilay lum 
k’inal sok yejk’ache jich yu’un te kereme jach snoptilay ta sjol 
yu’un yik’ojix ya ya’ay te antse.

Ay to sk’an xtup’ k’a’al awe’ik, te me’ile lom lajemix ya ya’ay 
te sbakele, ja’ tolix sk’an kux yo’tan yu’un te lubele. Ma’ ju’ 
yu’un yak’beyelik yuch’ janax leche. 

–¡Ay! ¡Ma’ sk’an ko’tan! Ma’ skoj koel ko’tan ta kuch’el. ¿Ya 
ak’an te yaj kuts’in baj te ja’ xanix jun cheb ja’bil kuxulon sok 
ch’ulele, ja’ ts’i’in ya stak’ bujts’an k’inal ya ka’ay xlajon beel 
ora to?

Te ach’ix Liliae ma’ la smuts’sitay. K’opojemikix cha’ox p’al 
k’op ta schebalik sok te Nébel, k’alal alaj yo’tanik ta yuch’el 
te kajpele te kereme la na’libey beel sit ta ba’ay te ach’ixe; te 
ach’ix Lidiae la stinan koel ora nax sit.

K’axemix chaneb ora a te kerem Nébel la se’bey ta mukem sti’ 
snaj swayib te ach’ix Lidiae.

–¡Mach’aat a! –jich achiknaj k’unetel te k’ope.

–Jo’on- xi ta sasa k’optel te Nébel.

La stijtinlay te mujkilaletike, ja’ jich te bit’il tul ants winik tulan 
ya snajkan sbaj ta wayibale, ma’ akejcha te bintik chikan ta 
a’iyele, ta spatilal sikil ch’abal beel te ya’ayike. Te ch’ix sk’ab 
te kerem Nébel la stajbey ta pikel te ch’ix k’ab te ach’ixe, jich 
ts’i’in te achixe nijk sbinkilel sok... 

Horacio Quiroga. “Yawil k’anomajel” en: 

Cuentos de amor, de locura y de muerte. 
Editorial Mexicanos Unidos. México, 1992, 

pp. 27- 28.

Xik sok pejpen

Kojt xik toyol yak ta  wilel, ajk’al ts’inax ya xtup’ yu’un xojobal 
sakubel k’inal k’unk’un kaj ta koetel, ja’ to chikan la staj jol wits, 
jajch ta sjointayel k’inal yu’un sle swe’el. Luchul k’oel ta k’a 
muk’ul najt’il te’, spisil te chambalametik te la luchatika jajchik 
beel ta wilel yu’un xiwel, ja’ xanix la’ jil te biswanej chan, ts’isim 
sok te k’o, maba ju’ snak’belsbaik, lajik ta ti’el yu’un te xike. 
K’an wiluk k’axel ta yan te’, la yil te ay ston pejpen la’bajtik 
ta ya’benal te’, ja’ yu’un binax yo’tan jich la yal: “Aj... lom lek 
jkuele!”

Jajch sts’ok ta sni’ te yabenal te’e, jajch beel ta wilel, k’ot ta 
xpechech.

K’ala loktel te banti snak’oj sbaj te me’ pejpene, la staj ta ilel 
te Toyol yak ta swilel ta sakil k’inal te xike, kaj ta ok’el, te xk’uxul 
k’inal la ya aye, maba tebnaa ¡Akaya... yos kajwal! ¿bistu’uk jich 
la awok’on ta wokol? ¿Bistu’uk yalemoel la wakotiktel ta li’ ta 
k’inal? ¿mok yu’unbal jichnanix ya xbotik ta sbajtel jtultikato?”

Te me’ pejpene bayal k’aal yak ta smelbel yo’tan yu’un te 
uts’inele. Ma xtal swayel ta Jujun ak’ubal, ya xtalulay ta sjol te 
biluk pasbot yu’un te xike sok och ta xi’el yu’un ta ijk’al k’inal. 
K’unk’un ch’abeel ta yo’tan, la xch’uun te bit’il ma’yuk yu’el 
stao ta k’inal.

K’ax bayel u, cha’ och ta toninel, k’ejel bajt slojts’an sba ta yan, 
muk’ul te’ ja’ la slej te banti mayuk mach’a ya xk’otix ta uts’inel 
ta yu’un xi ta yo’tan; ja’nix jich, maba jalaj sbuts’ k’inal la ya’ay, 
jun ka’alil lok’beel ta sab, xwiliwetanix ta baba te nichimentik 
ta snuk’kbeyel ya’lel, cha’ ilotnanix, jich yu’un te xike la cha’ 
yich’bey beel te stone.kajnanix ta cha’ ok’e yu’un bik’tajel, ma 
skajuk te mel o’tan, ok’ yu’un sk’ajk’al “Jiii, jiii,jiii.... ¡Ma x-anat 
beel swe’el k’aj’!” xi’ ta aw tulan, k’alal tup’ixbee ta tokaleltik 
te me’ elek’ xike.

La smel bayel yo’tan te meel pejpene, tsakot ta chamel, jach’ 
ta ya’ubel, melel kom ta ochel swe’el; te manchukxan te 
sjoytak koltayot yu’une, maba butsinaj k’inal la ya’ay te jichuke. 
Ja’ukmeto, cha’ ochnanix ta toninel, la snop skanantay ta lek 
melel maba ya yak’ix ta uts’inel, sna’o stojol te yananix xcha’ 
sujtel ta yelk’anel ta patil te xike, och snop bit’il ya yilbey yo’tan 
machuk me ma spajbey yu’el.

Ta yabenal tejk’ muk’ul te’ la stsob bayel ch’in chanetik, 
yalbey:

–¡Jo’tak, wokolawalik te la ch’uuniktel ik’el ku’un! Te beluk ya 
jkal ta atojolike yu’un ya jk’an akoltayonik, melel pak’alon ta 
uts’inel yu’un kojt xik, cha’ sujtelix slo’belon te jtone. Ya jna’stojol 
te ya xcha’ sujtel xale, ja yu’un ma jk’anix xlajon ta uts’inel. 
¿Yu’unbal ma stak’ xkuxinotik te jo’otik tsajelotik ta k’abuyele?

Paja la sutil, och stijulay stojlik ta spisilik.

–¿Yabal akoltayonik jiche?

Yak xiik ta spisilik. Te me’ pejpene la yich’ koltayel ta we’elil, 
yu’un ya sk’an ma xyikitayix ajk’uk te stone. K’ax cheb k’aal 
ma’yuk smel o’tan, la yil yak ta wileltel ta yan buelta, och 
xchijban beluk snopoj, te xike kaj ta sjointayel, k’ot ta ilel yu’un ta 
ay ston pejpen labajtik ta yabenal te’ stsob ta sni’, la yich’beel 
ta ora. Te me’ pejpene le’nax snak’o sba ta banti toninem; ja’ 
jich la stajbey ta ilel te banti ay xpechech te xike: “¿Bit’il ya kut 
jt’ustilay bey ston te xike?” a ¿Bit’il ya kut jt’ustilaybey ston te 
xike?” La staj ta nopel bit’il ya yut sts’us; la som sba ochel ta 
y’eta xpechech, jujubi laj xch’ojtilay koel ta lum, binax yo’tan 
la ta t’usel spisil yu’un sok k’ot ta pasel te buluk snopoje.

Ja’ukmeto, k’alal k’an bajtuk ta wil; maba ju’ix yu’un melel la 
sna’ stojol te matik’ukix ya xlok’ ta anel, ja’lek le’nax la snak’ 
ochel sba. Te xike la yil te t’usemiknax ta ch’en te stone, kaj ta 
ch’echonel k’alal jul ta xpechech.

–¡Ju’uuuk... Ma jch’uun te beluk la spasbonike! ¿Mach’akati 
la spasbon into? ¡Jameto muk mulil ta stojol joy ta xikil... ak’a 
smaliy yananix jkilbey yo’tan a!

Te xike yo’tanuknax ya sta te mach’a at’usbot yu’une stone.

–¡Ya nanix ta te mach’a la yuts’inone, ya jmil teme la jtae!

Te me’ pejpene och ta xiwel yu’un te beluk la spase, la snop: 

–Ja’lek ya jkak’ba ta stojol te xike, jichme patil ma x-ochon 
ta mel ot’an yu’un te jmule sok jich ay xlajon. Jo’on ya jchol 
bey ya’ay beluk swentail, teme maba la ya’aybon stojol te 
jk’ope, ak’a smilon abi, jich jun ko’tan ya xlajon. 

Tulan yo’tan la yak’sbaj ta stojol te xike, la yal:

–Me’tik xik... Ya jna’ stojol te xk’uxul awot’ane... Jich ka’yoj stojol 
uuk te ma’yuk mach’a ya sk’an yich’ uts’inele.

Te beluk la yal te pejpene maba k’ot ta stojol te xike, och xcha’ 
alulay:



Libro de lecturas

59

–¡Ja’at la awak’bon bayal jwokol meto, ta yoxsujt’elalix 
awelk’anojbon te jtone, ja’ yu’un la jpasbat jich uuk...! ¡Jo’on 
la jt’usbat te atone!

Te xike ma sna’ beluk ya spas: yabal smil, mok ya xcha’ cha’mbey 
ya’ay stojol te sk’ope; och yal ta xcha’ lijkelal.

–La ana’ix stojol te jo’on la t’ustilaybat te atone, teme ya ak’ane 
milawon, ja’nax ya jkalbatxan jilel cha’oxbaluk jk’op ta tojol: 
¡Te jpisiltikuk k’ux ya ka’aybajtike sok yakuk jkich’tik ta muk’ te 
beluk ay ku’untik ta tulutule lek jkuxineltik le’ ta ch’ul balumilal 
te jichuke!

Maba lijk sjol te xike, jich yu’un la smey sbajsok, la yalbey: 

–¡Wokolawal te sp’ijil ajole, pasbon perton yu’un te kixtaile sok 
te beluk amen pasoj ta atojole!

La smey sbaik, kajil ta mukem ok’el ta xche’balik. Patil jajch’ik 
beel ta wilel ja’to chikan tubik beel ta sakil k’inal.

Roberto Santíz Gómez. “Te xik sok te 

pejpen” en: Jich’ sk’op balam... Selección 
de cuentos tseltales. Editorial Biblioteca 

Popular de Chiapas, 2001, pp. 24-27.

Notas



Este Libro de lecturas ofrece una variedad de 
textos de diferentes lugares del mundo para 
la lectura y la reflexión de aspectos gramati-
cales de la lengua Tseltal, recomendados 
para ampliar y enriquecer la información en 
las actividades que se presentan en el Libro 
del adulto. 

Ja’i sjunil yu’un ya ak’oponlaye ya yak’bet ta 
atojol bayel ta chajp ts’ibabil junetik te pastil-
abil tel ta k’ejel lum k’inal yu’un ya ak’opon sok 
yu’un ya achol anop ta stojol bin ut’il sk’opalil 
pasel ya sk’an te ts’ibayel jk’optike ta jbats’il 
k’optik, chajpanbil yu’un ya amuk’ubtes sok 
ya awa’bey sbujts’ te k’op a’ayej ya awa’ay 
stojol yu’un snopel jun ta ya xtal ta sjunil nop 
jun ta stojol niwak’ nop junetik.

